
律詩六十五首

【馬上默誦聖俞詩有感〈治平二年〉】

興來筆力千鈞勁，酒醒人間萬事空。蘇梅二子今亡矣，索寞滁山一醉翁。

【定力院七葉木〈治平二年〉】

伊洛多佳木，娑羅舊得名。常於佛家見，宜在月宮生。釦砌陰鋪靜，虛堂子落聲。夜風

疑雨過，朝露炫霞明。車馬王都盛，樓台梵宇閎。惟應靜者樂，時聽野禽鳴。

【秋陰〈治平二年〉】

秋陰積不散，夜氣凜初清。雨冷侵燈暈，風愁送葉聲。國恩慚未報，歲晚念餘生。卻憶

滁州睡，村醪自解醒。

【秋懷〈治平二年〉】

節物豈不好，秋懷何黯然。西風酒旗市，細雨菊花天。感事悲雙鬢，包羞食萬錢。鹿車

終自駕，歸去潁東田。

【初寒〈治平二年〉】

多病淹殘歲，初寒悄獨吟。雲容乍濃淡，秋色半晴陰。籬菊催佳節，山泉響夜琴。自能

知此樂，何必戀腰金！

【寄渭州王仲儀龍圖〈治平二年〉】

羨君三作臨邊守，慣聽胡笳不慘然。弓勁秋風鳴白角，帳寒春雪壓青氈。威行四境烽煙

斷，響入千山號令傳。翠幕紅燈照羅綺，心情何似十年前。

【崇政殿試賢良晚歸〈治平二年〉】

槐柳依依禁籞長，初寒人意自淒涼。鳳城斜日留殘照，玉闕浮雲結夜霜。老負漁竿貪國

寵，病須尊酒送年光。歸來解帶西風冷，衣袖猶沾玉案香。

【聞潁州通判國博與知郡學士唱和頗多因以奉寄知郡陸經通判楊褒〈治平二年〉】

一自蘇梅閉九泉，始聞東潁播新篇。金尊留客使君醉，玉塵高談別乘賢。十里秋風紅菡

萏，一溪春水碧漪漣。政成事簡何為樂，終日吟哦雜管弦。

【南郊慶成〈治平二年〉】

祀教民昭孝，天惟德是親。太宮嚴大饗，吉土兆精堙。禮樂三王盛，梯航萬國賓。恩沾

群動洽，慶與一陽新。奉冊尊長樂，均厘及眾臣。不須雲物瑞，和氣浹人神。

【和昭文相公上巳宴〈治平三年〉】

一雨初消九陌塵，秉蘭修禊及芳辰。恩深始錫龍池宴，節正須知鳳曆新。〈是歲始頒《

明天新曆》，三月三日丁巳。〉紅琥珀傳杯瀲灩，碧琉璃瑩水奫淪。上林未放花齊發，

留待鳴鞘出紫宸。

【三日赴宴口占〈治平三年〉】

賜飲初逢禊節佳，昆池新漲碧無涯。九門寒食多遊騎，三月春陰正養花。共喜流觴修故

事，自憐雙鬢惜年華。鳳城殘照歸鞍晚，禁籞無風柳自斜。

【讀楊蟠章安集〈治平三年〉】

蘇梅久作黃泉客，我亦今為白髮翁。臥讀楊蟠一千首，乞渠秋月與春風？

【蘇主簿洵輓歌〈治平三年〉】

布衣馳譽入京都，丹俄驚反舊閭。諸老誰能先賈誼，君王猶未識相如。三年弟子行喪禮，

千兩鄉人會葬車。我獨空齋掛塵榻，遺編時閱子雲書。

【寄題沙溪寶錫院〈嘉祐五年〉】

為愛江西物物佳，作詩嘗向北人誇。青林霜日換楓葉，白水秋風吹稻花。釀酒烹雞留醉

客，鳴機織苧遍山家。野僧獨得無生樂，終日焚香坐結跏。

【宋司空挽辭〈治平三年〉】

文章天下無雙譽，伯仲人間第一流。出入兩朝推舊德，周旋三事著嘉謀。從容進退身名

泰，寵錫哀榮禮數優。棠棣從來敦友愛，九原相望接鬆楸。

【感事〈治平四年〉】

故園三徑久成荒，賢路胡為此坐妨。病骨瘦便花蕊暖，〈嘉祐八年，于闐國王遣使來朝

貢。恩賜宰臣已下于闐所獻花蕊布，柔韌潔白如凝脂，而禦風甚溫，不減駝褐也。〉煩

心渴喜鳳團香。〈先朝舊例，兩府輔臣歲賜龍茶一斤而已。余在仁宗朝作學士兼史館修

撰，嘗以史院無國史，乞降一本以備檢討，遂命天章閣錄本付院。仁宗因幸天章，見書

吏方錄國史，思余上言，亟命賜黃封酒一瓶、果子一合、鳳團茶一斤。押賜中使語餘云：

「上以學士校新寫國史不易，遂有此賜。」然自後月一賜，遂以為常。後余忝二府，猶

賜不絕。〉號弓但灑孤臣血，憂國空餘兩鬢霜。何日君恩憫衰朽，許從初服返耕桑？

【大行皇帝靈駕發引輓歌辭三首〈治平四年〉】

享國年雖近，斯民澤已深。儉勤成禹聖，仁孝本虞心，方慶逢千載，俄驚遏八音。天愁

嵩嶺外，雲慘洛川潯。仗動千官衛，神行萬象陰。孤臣恩未報，清血但盈襟。

文景孜孜儉與恭，慨然思就太平功。興隆學校皇家盛，放斥嬪嬙永巷空。威懾黠羌方問

罪，丹成仙鼎忽遺弓。霜清日薄簫笳咽，萬國悲號慘澹中。

千齡應運協天人，四海方欣政日新。忽見九門陳羽衛，猶疑五載欲時巡。觚棱月暗翔金

鳳，輦道霜清臥石麟。白首舊臣瞻畫翣，秋風淚灑屬車塵。

【奉答子履學士見贈之作〈治平四年〉】

誰言潁水似瀟湘，一笑相逢樂未央。歲晚君尤耐霜雪，興闌吾欲返耕桑。銅槽旋壓清尊

美，玉麈閑揮白日長。豫約詩筒屢來往，兩州雞犬接封疆。

【送道州張職方〈治平四年〉】

桂籍青衫憶共遊，憐君華發始為州。身行南雁不到處，山與北人相對愁。莫為高才輕遠

俗，當令遺老識賢侯。三年解組來歸日，吾已先耕潁水頭。

【再至汝陰三絕〈治平四年〉】

黃栗留鳴桑葚美，紫櫻桃熟麥風涼。朱輪昔愧無遺愛，白首重來似故鄉。十載榮華貪國

寵，一生憂患損天真。潁人莫怪歸來晚，新向君前乞得身。

水味甘於大明井，魚肥恰似新開湖。十四五年勞夢寐，此時才得少踟躕。〈餘時將赴亳

社，恩許枉道過潁也。

【郡齋書事寄子履〈治平四年〉】

使君居處似山中，吏散焚香一室空。雨過紫苔惟鳥跡，夜涼蒼檜起天風。白醪酒嫩迎秋

熟，紅棗林繁喜歲豐。寄語瀛洲未歸客，醉翁今已作仙翁。

【答子履學士見寄〈治平四年〉】

潁亳相望樂未央，吾州仍得治仙鄉。夢回枕上黃粱熟，身在壺中白日長。每恨老年才已

盡，怕逢時敵力難當。知君欲別西湖去，乞我橋南菡萏香。

【寄棗人行書贈子履學士〈治平四年〉】

秋來紅棗壓枝繁，堆向君家白玉盤。甘辛楚國赤萍實，磊落韓嫣黃金丸。聊效詩人投木

李，敢期佳句報琅玕。嗟予久苦相如渴，卻憶冰梨熨齒寒。

【贈隱者〈治平四年〉】

五嶽嵩當天地中，聞君仍在最高峰。山藏六月陰崖雪，潭養千年蛻骨龍。物外自應多至

樂，人間何事忽相逢。飲罷飄然不辭決，孤雲飛去杳無蹤。

【戲書示黎教授〈治平四年〉】

古郡誰云亳陋邦，我來仍值歲豐穰。烏銜棗實園林熟，蜂采檜花村落香。世治人方安壟

畝，興闌吾欲反耕桑。若無潁水肥魚蟹，終老仙鄉作醉鄉。

【書懷〈治平四年〉】

齒牙零落鬢毛疏，潁水多年已結廬。解組便為閑處士，新花莫笑病尚書。青衫仕至千鍾

祿，白首歸乘一鹿車。況有西鄰隱君子，輕蓑短笠伴春鋤。〈常夷甫也。〉

【過河龍潭】

碧潭風定影涵虛，神物中藏岸不枯。一夜四郊春雨足，卻來閑臥養明珠。

【遊太清宮出城馬上口占〈熙寧元年〉】

擁旆西城一據鞍，耕夫初識勸農官。鴉鳴日出林光動，野闊風搖麥浪寒。漸暖綠楊才弄

色，得晴丹杏不勝繁。牛羊雞犬田家樂，終日思歸盍掛冠？

【太清宮燒香〈熙寧元年〉】

清晨琳闕聳巑岏，弭節齋坊暫整冠。玉案拜時香嫋嫋，畫廊行處珮珊珊。壇場夜雨蒼苔

古，樓殿春風碧瓦寒。我是蓬萊宮學士，朝真便合列仙官。

【謝提刑張郎中寄筇竹拄杖〈治平四年〉】

玉光瑩潤錦斕斑，霜雪經多節愈堅。珍重故人相贈意，扶持衰病過殘年。

【七言二首答黎教授〈治平四年〉】

撥甕浮醅新釀熟，得霜寒菊始開齊。養丹道士顏如玉，愛酒山公醉似泥。不惜蕊從蜂采

去，尚餘香有蝶來棲。莫嫌學舍官閑冷，猶得芳尊此共攜。

共坐闌邊日欲斜，更將金蕊泛流霞。欲知卻老延齡藥，百草枯時始見花。

【又寄許道人〈熙寧元年〉】

綠髮方瞳瘦骨輕，飄然乘鶴去吹笙。郡齋獨坐風生竹，疑是孫登長嘯聲。

【扶溝知縣周職方錄示白鶴宮蘇才翁子美贈黃道士詩並盛作三絕見索拙句輒為四韻奉酬

〈熙寧元年〉】

能棋好飲一道士，醉墨狂吟二謫仙。道士不聞乘白鶴，謫仙今已揜黃泉。古來豪傑皆如

此，誰拂塵埃為惘然。華發郎官才調美，更將新句續遺篇。

【曉發齊州道中二首〈熙寧元年〉】

東州幾日倦征軒，千騎驂驔白草原。雁入寒雲驚曉角，雞鳴蒼海浴朝暾。國恩未報身先

老，客思無憀歲已昏。誰得平時為郡樂，自憐痟渴馬文園。

歲晚勞征役，三齊舊富閑。人行桑下路，日上海邊山。軒冕非吾誌，風霜犯客顏。惟應

思潁夢，先過穆陵關。

【表海亭〈熙寧元年〉】

望海亭亭古堞間，獨憑危檻俯人寰。苦寒冰合分流水，〈南洋、北洋河也。一在洋州中，

一在城外。欲雪雲垂四面山。〈州城四面皆山，東西二面山差遠，唯此亭高，盡見之。

〉髀肉已消嗟病骨，凍醪猶可慰愁顏。潁田二頃春蕪沒，安得柴車自駕還。

【歲晚書事〈熙寧元年〉】

一麾新命古三齊，白首滄洲願已違。軒冕從來為外物，山川信美獨思歸。長天極目無飛

鳥，積雪生光射落輝。臘候已窮春欲動，勸耕猶得覽郊圻。

【謁廟馬上有感〈熙寧元年〉】

旌旆曉悠悠，行驚歲已遒。霜雲依日薄，野水帶冰流。富庶齊三服，山川禹九州。自憐

思潁意，無異旅人愁。

【球場看山〈熙寧元年〉】

為愛紫翠峰，偶來仍值雪初融。自嫌前引朱衣吏，不稱閑行白髮翁。向老光陰雙轉轂，

此身天地一飄蓬。何時粗報君恩了，去逐冥冥物外鴻。

【殘臘〈熙寧元年〉】

殘雪初銷上古台，桑郊向日彩旗開。山橫南陌城中見，春農東風海上來。老去每驚新歲

換，病多能使壯心摧。自嗟空有東陽瘦，覽物慚無八詠才。

【歲暮書事〈熙寧元年〉】

東州負海圻，風物老依依。歲熟鴉聲樂，天寒雁過稀。跨鞍驚髀骨，數帶減腰圍。卻羨

常夫子，終年獨掩扉。

【聞沂州盧侍郎致仕有感〈熙寧元年〉】

少年相與探花開，老病惟愁節物催。蹉跎歸計荒三徑，牢落生涯酌一杯。潁上先生招不

起，沂州太守亦歸來。自愧國恩終莫報，尚貪榮祿此徘徊。

【春晴書事〈熙寧二年〉】

莫笑青州太守頑，三齊人物舊安閑。晴明風日家家柳，高下樓台處處山。嘉客但當傾美

酒，青春終不換頹顏。惟慚未報君恩了，昨日盧公衣錦還。

【遊石子澗〈富相公創亭〔熙寧二年〕〉】

嶻嶭高亭古澗隈，偶攜嘉客共徘徊。席間風起聞天籟，雨後山光入酒杯。泉落斷崖舂壑

響，花藏深崦過春開。麏麚禽鳥莫驚顧，太守不將車騎來。

【讀易〈熙寧二年〉】

莫嫌白髮擁朱輪，恩許東州養病臣。飲酒橫琴銷永日，焚香讀《易》過殘春。昔賢軒冕

如遺屣，世路風波偶脫身。寄語西家隱君子，奈何名姓已驚人。

【水磨亭子〈熙寧二年〉】

多病山齋壓鬱蒸，經時久不到東城。新荷出水雙飛鷺，喬木成陰百囀鶯。載酒未妨佳客

醉，憑高仍見老農耕。使君自有林泉趣，不用絲篁亂水聲。

【寄題相州榮歸堂〈熙寧三年〉】

白首三朝社稷臣，壺漿夾道擁如雲。金貂爭看真丞相，竹馬猶迎舊使君。豈止軒裳誇故

里，已將鍾鼎勒元勳。不須授簡尊前客，好學平津自有文。

【晝錦堂】

昔憩甘棠長舊圍，重來城郭歎人非。隨車仍是為霖雨，被袞何如衣錦歸。〈公前出自西

樞，以武康之節鎮相台。今罷鈞軸，以司徒侍中再鎮。〉

【觀魚軒】

當年下澤驅羸馬，今見犀兵擁碧油。位望愈隆心愈靜，每來臨水玩遊鯈。

【狎鷗亭】

險夷一節如金石，勳德俱高映古今。豈止忘機鷗鳥信，陶鈞萬物本無心。

【休逸台】

清談終日對清尊，不似崇高富貴身。已有山川資勝賞，更將風月醉嘉賓。

【青州書事〈熙寧二年〉】

年豐千里無夜警，吏退一室焚清香。青春固非老者事，白日自為閑人長。祿厚豈惟慚飽

食，俸餘仍足買輕裝。君恩天地不違物，歸去行歌潁水傍。

【留題南樓二絕〈熙寧二年〉】

偷得青州一歲閑，四時終日麵孱顏。須知我是愛山者，無一詩中不說山。

醉翁到處不曾醒，問向青州作麼生？公退留賓誇酒美，睡餘欹枕看山橫。

【答和王宣徽】

相逢莫怪我皤然，出處參差四紀間。有道方令萬物遂，無能擬乞一身閑。花前獨酌尊前

月，淮上扁舟枕上山。此樂想公應未暇，且持金盞醉紅顏。

【答和呂侍讀〈熙寧四年〉】

昔日題輿愧屈賢，今來還見擁朱轓。笑談二紀思如昨，名望三朝老更尊。野徑冷香黃菊

秀，平湖斜照白鷗翻。此中自有忘言趣，病客猶堪奉一尊。

【奉答子履學士見寄之作〈熙寧三年〉】

憶昨初為亳守行，暫休車騎汝陰城。喜君再共尊俎樂，憐我久懷丘壑情。累牘已嘗陳素

誌，新春應許遂歸耕。老年雖不堪東作，猶得酣歌詠太平。

【謝景平挽詞〈熙寧四年〉】

憶見奇童髧兩髦，遽驚名譽眾推高。東山子弟家風在，西漢文章筆力豪。方看淩雲馳騄

驥，已嗟埋玉向蓬蒿。追思陽夏曾遊處，撫事傷心涕滿袍。

【答資政邵諫議見寄二首〈熙寧四年〉】

豪橫當年氣吐虹，蕭條晚節鬢如蓬。欲知潁水新居士，即是滁山舊醉翁。所樂藩籬追尺

鷃，敢言寥廓逐冥鴻。期公歸輔岩廊上，顧我無忘畎畝中。

欲知歸計久遷延，三十篇詩二十年。受寵不思身報效，乞骸惟冀上哀憐。相如舊苦中痟

渴，陶令猶能一醉眠。材薄力殫難勉強，豈同高士愛林泉。

此北宋作品在全世界都属于公有领域，因为作者逝世已经超过100年，且作品于1931年1

月1日之前出版。

